
OSASUNA 

Leku publikoetan eta lantegietan erretzea debekatu nahi du Frantziak 

Erredakzioa - BAIONA 

Frantziako Parlamentuak atzo ekin zion toki publikoetan tabakoa erretzeko debekua indarrean ezarri nahi duen lege egitasmoa eztabaidari. Lege egitasmoak tabakoa atera nahi du lantegi, jatetxe, dantzaleku eta tabernetatik. Yves Bur UMP taldeko diputatuak aurkeztu du xedea. 

Alta, lege egitasmoak nekez gaindituko du, bere horretan, gehiengoaren mugarria. Izan ere, UMPko diputatu talde batek adierazi du dagoeneko ez duela lege egitasmoa idatzita dagoen bezala onartuko. Talde horrek debekua hitza baztertu nahi du egitasmotik.Bernard Accoyer UMPko talde parlamentarioko presidenteak, esate baterako, azaldu du Evin legea betearaztea nahiago duela. Lege horrek erretzaile eta ez erretzaileentzako tokiak egokitzea agintzen du, baina praktikan deus gutxi nabari da. Ez erretzaileentzako tokiak ikusi ere ez dira egiten ostatu gehienetan, eta agiriak egonik ere, gutxitan betetzen da debekua. Accoyerren ustez, lege horren inguruan gehiago ahalegintzea da egokiena, lege egitasmo berriaren alde egin aurretik.Gauzak horrela, diputatuek ez dute egitasmoa onartuko Frantziako Gobernuak ez badu bere egiten Yves Bur diputatuaren xedea. 

PSFko idazkaria, xedearen alde 

Francois Holland PSFeko Idazkari Nagusia lege egitasmoaren alde agertu da egin dituen adierazpenetan. «Tabakoak kalteak eragiten baditu erretzen ez duen jendearengan ere, zergatik ez dugu onartuko legez kanpo ezartzea?», galdetu du Hollandek. Yves Bur diputatuak, bere aldetik, atzo iluntzean aurkeztu behar zizkion prentsari lege egitasmoaren nondik norakoak. 

Herritarren artean orotariko iritziak sortu ditu lege egitasmoak. Nolanahi ere, Erdiek baino gehiagok begi onez ikusten dute debekua. Erretzaileen %56 eta ez erretzaileen %88 debekuaren alde azaldu dira. 



